
Ed. 425. Nefndarálit [87. mál]
um frv. til 1. um endurgreiðslu tolla af tilbúnum timburhúsum.

Frá 2. minni hl. fjárhagsnefndar.

Undirritaður nefndarmaður vill taka það fram, að sú töf, sem orðið hefur á
útgáfu þessa nefndarálits, stafar af því, að gögn þau, er lágu til þess, að ríkisstjórnin
ákvað að nota ekki heimild þá, er Alþingi veitti henni 1946, til þess að endurgreiða
húseigendum tolla þá, er um ræðir í frv. þessu, og athuganir, sem fram fóru þar
að lútandi, bárust ekki mér í hendur fyrr en í morgun.

Eftir að hafa kynnt mér skjöl þau og athugað málið að öðru leyti, treystist ég
ekki til þess að mæla með því, að það verði samþykkt, og skulu færðar fram nokkrar
ástæður fyrir þeirri skoðun minni.

1. Tollur sá, er endurgreiðast á, virðist hafa átt að greiðast ríkissjóði á árunum
1945-1947, og hygg ég óheyrt, að áður hafi verið seilzt svo langt aftur í tím-
ann til endurgreiðslu tolla úr ríkissjóði.

2. Hús þau, er hér um ræðir, eru nú að söluverði langt yfir kostnaðarverð. Hafa
því húseigendur stórgrætt á því að reisa hús þessi, miðað við það, að þeir hefðu
ekki reist sér hús.

3. Fjárhag ríkissjóðs er nú ólíkt farið því, sem var, þá er heimild sú var sam-
þykkt um endurgreiðslu, sem að framan getur. Nú verður að gæta hins mesta
sparnaðar og helzt ekkert greiða um brýna nauðsyn fram, en þá þótti ýmsum
minni þörf á að synja óskum manna til greiðslu úr ríkissjóði, þótt fjárfrekar
væru.

4. Verði frv. þetta samþykkt, má víst telja, að fleiri kröfur komi á eftir á ríkis-
sjóð um endurgreiðslu tolla, t. d. vegna sænsku bátanna svo kölluðu, en þeir
munu nú undantekningarlaust ekki vera seljanlegir fyrir nema brot af kostn-
aðarverði og eigendur enn fremur orðið fyrir stórtjóni á rekstri þeirra. ÞÓ var
sá eðlismunur á þeim kaupum, að húsa smíð gat farið fram hér á landi, en bát-
ana varð að láta smíða erlendis, og því ekki að nauðsynjalausu dregin atvinna
úr höndum Íslendinga við bátasmíðina.

5. Fari fram endurgreiðsla eftir því, sem frv. gerir ráð fyrir, hljóta sumir hús-
eigendur ófyrirsynju óvænt höpp, t. d. þeir, sem keypt hafa hús þessi á venju-
legu söluverði (eða eftir settum samþykktum, þar sem um slíkt var að ræða) án
tillits til allrar tollendurgreiðslu. Virðist engin ástæða til þess að greiða nú
slíkum húseigendum stórfé.
Um undirskriftir þingmanna, er samþykkja þær fjárgreiðslur úr ríkissjóði, sbr.

greinargerð frv., ætti sem minnst að tala, og sú óvenja ætti ekki að eiga sér stað.
Þá skal þess hér getið, að samkvæmt afriti, sem fyrir lá af undirskriftasöfnun vegna
þessa máls, þá er meira en fjórði hluti undirskrifenda nú horfnir af Alþingi.

Alþingi, 14. marz 1950.

Þorst. Þorsteinsson.


